
Театр яктылыкка — нурга илтә. 

                                                                                                                 Гөлфия РӘФЫЙКОВА,  

                                                                                     Ютазы районы Иске Урыссу урта мәктәбе
Кичә укучыларның матур әдәбият белән кы​зыксынуын арттыру, аларны драматург Г. Ка​мал иҗаты һәм тормышы белән тирәнрәк та​ныштыру, аның әсәрләре хакында фикер йөртә белергә өйрәтү, туган телебезгә мәхәб​бәт уяту, милли мәдәниятебезне, сәнгатебез​не, татар халкының күренекле вәкилләренең тормышын һәм хезмәтен тулырак өйрәнү, аларга карата ихтирам хисләре тәрбияләү максатыннан үткәрелә.

     Әдәби-музыкаль кичә буласы бүлмә бәй​рәмчә бизәлә: Г. Камалның портреты, тормыш һәм иҗат юлын яктырткан газета эленә;

     милли бизәлешле чигүле сөлгеләр, борын​гы кул эшләнмәләре, чаршау, самовар һ. б. җиһазлар җайлап урнаштырыла;

     әсәрләреннән китап күргәзмәсе оешты​рыла.

     Бүлмәгә һәр кеше берәр мәкаль әйтеп керә. Кичә «Бәйрәм бүген» җыры (Г. Тукай сүзләре, Җ. Фәйзи музыкасы) белән башлана.

Алып баручылар сәхнәгә чыга.

1 нче алып баручы.
И, телем, сансыз гасырны 
Исән-сау кичкән телем! 
Сыкраулар теле түгел син, 
Күкрәүләр теле бүген.

И, безнең батыр телебез, 
И, безнең гәүһәр мирас! 
Күпләрне күргән башыңны 
Инде син күтәр бераз.

                                  (Хәсән Туфан.)

2 нче алып баручы. Хәерле көн, хөрмәтле кунаклар, укучылар! Бүгенге кичәбез XX йөз башы әдәбияты һәм мәдәнияте өлкәсендә күренекле урын алган атаклы драматург, сүз остасы, журналист, җәмәгать эшлеклесе, татар театрына нигез салучы, ялкынлы публицист Галиәсгар Камалның тормыш һәм иҗат юлын өйрәнүгә багышлана.

1 нче алып баручы. Г. Камал 35 елга су​зылган әдәби-иҗтимагый хезмәтләре белән мәгърифәтче Каюм Насыйри, халык шагыйре Г. Тукай, татар әдәбияты классиклары Галим​җан Ибраһимов һәм Шәриф Камал исемнә​ре рәтендә татар мәдәнияте тарихында урын алган язучыларның берсе. Г. Тукай да әдип эшчәнлеге турында үз фикерләрен әйтеп кал​дырган. (Габдулла Тукай булып киенгән уку​чы сәхнәгә чыгып сөйли). «Минем күңелемдә Галиәсгар әфәнде әсәрләренә моннан әллә ничә еллар элек, ярты сабый вакытымдук, мәхәббәт орлыклары чәчелгән иде. Аның әсәрләрен бу елларда сәхнәдә күрә-күрә вә муаффәкыятьле чыкканнарына тәгаҗҗөб итә-итә, шул мәхәббәт һаман үсә бара, тамыр җәя барадыр». (Кереп китә.)
(2 нче алып баручы әдәби-музыкаль кичә​нең программасы белән таныштыра. Аннары Г. Камал булып киенгән укучы сүз ала.)

«Мин, Галиәсгар Галиәкбәр улы Камал, 1879 елның 6 гыйнварында Казанда дөньяга кил​гәнмен. Мин яшь, үз-үземне белмәгән бала вакытта без бер фатирда яшәп торганбыз. Шунда торганда, мин мич алдында уйнап утыр​ганда, ут кабынып китеп, күлмәгемнең алгы ягы дөрләп яна башлаган, шунда хезмәт итүче Фазыл исемле дворник, мәллә чикмәне белән каплап утны сүндергән, мин дә корсакларым бераз пешү белән, янып үлүдән котылып кал​ганмын. Әнә шул вакыйга беренче һәм һич онытылмый торган бер вакыйга булып исемдә калган».

1
нче алып баручы. Галиәсгарнең сабый вакыты Арча районы Масра авылында, баба​лары тәрбиясендә үтә. Алты яшькә җиткәч,мәктәпкә беренче башлап йөрүе дә шул Масрада була. Соңыннан, Казанга кайткач, анны «Госмания», «Мөхәммәдия» мәдрәсәләрендәукыталар.

     Мәдрәсәдә укыган елларда Г. Камал нык​лап торып әдәбият һәм театр сәнгате белән кызыксына башлый. Шул вакытларда сәхнә өчен язылган китапларны бирелеп укый, рус телендә чыккан сәхнә әсәрләрен дә өйрәнә башлый.

(Г. Камал булып киенгән укучы сөйли.) «Театр күңелле, ләкин русча белүем начар, аңлап булмый. Менә беркөн иптәшем «Садко» китабын алып кайта. Насыйри сүзле​геннән карый-карый тәрҗемә итәбез. Шулай итеп, ярты-йорты булса да аңлап куябыз. Бел-мәгәннәрне укытучым Миргаяз Иманаевтан сорыйбыз. «Садко»ны тагы укыйбыз, тагы укыйбыз, укыган саен аңлау арта бара».

2
нче алып баручы. Шул рәвешчә, була​чак драматург балачактан ук түземлелеккә Ия булып үсә. Алдында торган каршылыклар, уңайсызлыклар аны башлаган эшеннән туктата алмый. Нәтиҗәдә, үзендә дә шундый әсәрләр язу теләге уяна.

     (Г. Камал ролендәге укучы дәвам итә.) «Фауст» китабы бик калын кәгазьгә басы​лып, бик матур тышланган, кызыктыра. Иманаев юк вакытта мин, качып-качып кына, кита​бын укып карыйм, кайбер сүзләрен аңлап та була. Һи, шундый китапларны, шундый театр китапларын язсаң иде! Шул уй бертуктаусыз башны вата... Мин үзем уйлап йөргән «Бәхет​сез егет» дигән нәрсәмнең беренче редак​циясен язып, укытучыма күрсәтәм, ул бик күтәреп каршы ала да, китапның артына бер​ничә юллык аннотация язып, Петербургка цен​зурага җибәрә».

1
нче алып баручы. Беренче әсәренең ба​сылуы Г. Камалның күңелен күтәрә. Икенче әсәре «Өч бәдбәхет»не дә шул ук елны бастырып чыгара.

     1901 елны «Мәгариф» исемле китап кибе​те ача. Менә бу кибет инде Г. Камалга үзе​нең теләкләрен җәелдереп җибәрергә мөмкинлек бирә.

2
нче алып баручы. 1906 елның 22 декаб​рендә Казанда беренче мәртәбә татар телендә ачык спектакль куела. Аны Казанның алдынгы фикерле кешеләре, укучы яшьләре куялар. Спектакльне оештыручылардан һәм җитәкчеләреннән берсе Г. Камал үзе була. Хәтта афишаларны да ул үз кулы белән яза. (Г. Камал ролендәге укучы сөйли.) «... Приказчиклар клубында спектакль куя​лар. Менә шуннан соң миндә ничә ел тома​ланып яткан дәрт яңадан кузгала. «Беренче театр»ны язып, үз тормышымны сәхнәгә чы​гарып күрсәтәм. Татар театрын нигезләүдә, әсәр белән генә түгел, киемнәрем, уеннарым белән дә күп кенә ярдәм иткән идем...»

1 нче алып баручы. «Бәхетсез егет», «Бе​ренче театр», «Бүләк өчен», «Уйнаш», «Банкрот», «Безнең шәһәрнең серләре» һ. б. әсәрләрен бер-бер артлы бастырып, Г. Камал сәхнә эшчәнлеген баетты. Ул үзе дә рус классик әдәбиятыннан, беренче нәүбәттә русның атак​лы драматургларыннан өйрәнеп үсте. Островский иҗаты үрнәгендә Г. Камал татар тормы​шындагы тискәре якларны гаять осталык
белән күрсәтте.

2 нче алып баручы. Г. Камалның әдәби рецензияләр һәм тәнкыйть өлкәсендәге эш-
чәнлеге дә бик әһәмиятле. Ул балалар әдәбиятының торышы белән дә якыннан таныш.
Гражданнар сугышының кызган чорында ши​гырьләр дә иҗат итә. «Таң» дигән шигырендә үзенең милләттәшләрен Октябрь алып килгән якты таңнан файдаланырга чакыра:

Төн бетте — яктырды таң, 
Күк йөзе алтын нурга чумган, 
Күңелләр кайгыдан котылган, 
Күкрәкләр ирек һавасы белән тулган.
1
нче алып баручы.  Г. Камал рус һәм дөнья әдәбиятыннан шактый гына сәхнә
әсәрләрен дә тәрҗемә итә. Островскийның «Гроза», Мольерның «Саран», «Ирексездән табиб», Гогольнең «Ревизор» әсәрләре шун​дыйлардан.

     Кичәнең икенче өлешендә «Могҗизалар кыры» уены уйнала. Өч турда файдалану өчен сүзләр:

1.
«Дәҗҗал» (1912 елда язылган 4 пәрдәле, 5 картинадан торган драма. Шул ук елда ул Казанда «Сабах» көтебханәсе нәшрияты та​рафыннан аерым китап булып басылып чыккан. 30 мартта «Сәйяр» труппасы, Г. Камал бенефисына багышлап, әсәрне сәхнәгә куйган.)

2.
«Уйнаш».   (1912    елда  язылган  3 пәрдәлек драма.)

3.
Мәүгыйзә. (Г. Камал әнисенең исеме.)
Тамашачылар белән уен.
Бибигайшә. (Г. Камал хатынының исеме.)
Йомгаклау уены: «Мөхәммәдия». (Г. Камал укыган мәдрәсә.)

Приз: кулдан эшләнгән сувенир.

Серле сандык: театр гардеробыннан әйбер.

Музыкаль пауза. Җырлар.

Кичәнең өченче өлешендә әдипнең «Бе​ренче театр» комедиясеннән өзек күрсәтелә.

2
нче алып баручы Г. Тукайның «Театр» шигырен укый.

Театр яктылыкка — нурга илтә, 
Кире юлга җибәрми, уңга илтә.

Мөкатдәс ул, бөек ул, гали зат ул; 
Тәмам хөр ул, вә бик киң ул, азат ул.

